
Masyarakat sivil menuntut kerajaan komited terhadap Akta Kebebasan 

Maklumat (FOI) yang berkesan, progresif, dan berasaskan hak asasi 
 

Sejak sidang parlimen memulakan mesyuarat kedua bagi tahun ini, Malaysia semakin hampir 

untuk melangkah ke arah penggubalan Akta Kebebasan Maklumat (FOI). Perundangan ini amat 

penting dalam memudahkan hak untuk mendapatkan  maklumat, iaitu suatu hak yang bukan 

sahaja mustahak demi mendedahkan salah laku rasuah dan akauntabiliti dalam kerajaan, malah 

secara umumnya, merupakan hak asasi manusia yang mendasar untuk  mana-mana sistem 

demokrasi berfungsi secara baik. 

 

Perkara 10(1)(a) Perlembagaan Persekutuan menjamin kebebasan berucap dan bersuara. 

Tafsiran perlembagaan yang progresif dan mempunyai tujuan akan mewajarkan bahawa 

sebarang ekspresi yang bermakna memerlukan akses kepada maklumat yang dipegang oleh 

badan dan pihak berkuasa awam. Tanpa hak untuk mencari, menerima, dan terlibat dengan 

maklumat yang penting bagi wacana awam, seseorang individu tidak akan mampu untuk 

mempunyai sebarang pendapat, mengekspresikan diri mereka secara berkesan, dan mengambil 

bahagian dalam tadbir urus yang demokratik. 

 

Oleh itu, organisasi dan individu yang menandatangani kenyataan ini menyatakan secara mutlak 

bahawa elemen-elemen berikut adalah perkara yang tidak boleh dirunding demi sebuah Akta 

dan rangka kerja FOI yang berkesan, progresif, dan berteraskan hak asasi manusia. Dalam 

merangka Akta  FOI baharu ini, kerajaan Persekutuan mesti memberikan komitmen sepenuhnya 

untuk melaksanakan elemen-elemen ini jika benar-benar berhasrat untuk membina jalan 

baharu ke arah ketelusan, akauntabiliti awam, dan tadbir urus demokratik. 

 

Prinsip-prinsip asas yang mendasari aturan FOI Malaysia 

 

Prinsip-prinsip asas yang tidak boleh dirunding seperti yang tertera di bawah mestilah 

dimasukkan ke dalam Akta FOI. Prinsip-prinsip ini adalah berdasarkan piawaian hak asasi 

manusia antarabangsa dan amat penting bagi sebuah aturan FOI yang berdaya maju dan 

progresif. 

 



a.​ Semua maklumat yang dipegang kerajaan adalah milik awam dan harus terbuka secara 

automatik. Kerajaan hanyalah pemegang amanah bagi maklumat ini dan hanya boleh 

mengehadkan akses kepada, atau merahsiakan maklumat tersebut sekiranya terdapat 

alasan pengecualian daripada pendedahan yang sah dan diberi tafsiran dengan jelas. 

b.​ Akses Tanpa Syarat. Terma atau syarat tidak boleh dikenakan ke atas bakal pemohon 

sebelum mereka berhak menerima maklumat. Khususnya, pemohon tidak sepatutnya 

diminta untuk mengisytiharkan atau mewajarkan alasan mereka membuat permohonan 

dan mencari maklumat tersebut. 

 

c.​ Asas statutori terhadap penolakan pendedahan haruslah menyeluruh, khusus, jelas, 

dan tidak kabur. Semua alasan pengecualian mestilah diimbangi dengan ujian 

kepentingan awam dan ujian kemudaratan apabila menentukan sama ada pendedahan 

maklumat patut diberikan. Sebarang sekatan terhadap pendedahan dan akses kepada 

maklumat awam mestilah berlandaskan piawaian hak asasi manusia antarabangsa dari 

segi keabsahan, keperluan, dan kesejajaran. 

 

d.​ Harmonisasi undang-undang adalah prasyarat bagi rejim FOI yang progresif. 

Penyelarasan komprehensif bagi semua undang-undang dan peraturan yang mungkin 

memberi kesan kepada pewujudan dan pelaksanaan rangka kerja FOI yang mantap mesti 

dijalankan seiring dengan penggubalan Akta FOI, contohnya Akta Rahsia Rasmi 1972, 

Seksyen 203A Kanun Keseksaan, dan Akta Perlindungan Data Peribadi 2010. 

 

2. Skop Akta 

 

Akta FOI Persekutuan mesti terpakai tanpa sekatan ke atas semua kementerian, jabatan, dan 

agensi Kerajaan Persekutuan, serta badan-badan berkanun persekutuan. Tidak boleh ada 

sebarang pengecualian bagi keseluruhan kementerian atau jabatan. Pengecualian sepatutnya 

hanya bersandarkan kepada sifat, sensitiviti, dan kemudaratan yang boleh dibuktikan, dan 

bukannya berdasarkan identiti pihak berkuasa awam yang memegang maklumat tersebut. 

 

3. Pengawalseliaan dan pengawasan aturan FOI 

 

Sebuah badan kawal selia yang bebas mesti ditubuhkan untuk memantau pelaksanaan Akta FOI, 

mengeluarkan ketetapan yang mengikat bagi rayuan atau pertikaian berkaitan permohonan FOI, 

dan merangka garis panduan untuk mengoperasi serta memperincikan prinsip-prinsip asas Akta 

tersebut. Perlindungan secara struktur dan institusi mesti dilaksanakan bagi memelihara 

kebebasan dan autonomi badan ini, dan ia mesti mempunyai akses penuh kepada semua 



dokumen atau maklumat yang berkaitan, tanpa sekatan oleh undang-undang kerahsiaan yang 

lain. 

 

Mengenai fungsinya sebagai pemutus pertikaian, badan bebas tersebut mesti diberi kuasa 

untuk menjalankan kajian semula merit de novo (semakan semula secara menyeluruh dari awal) 

terhadap keputusan jabatan/agensi eksekutif ke atas permohonan FOI, dan tidak terhad kepada 

semakan pematuhan prosedur semata-mata. 

 

Fungsi ini boleh diserahkan kepada pejabat Ombudsman yang dicadangkan, selagi sumber yang 

mencukupi (kewangan dan kakitangan) diperuntukkan bagi menampung dan memenuhi fungsi 

dua tugas ini secara berkesan. 

 

4. Skim pendedahan proaktif 

 

Demi menggalakkan anjakan budaya ke arah ketelusan dan akauntabiliti, penggubalan Akta FOI 

sahaja adalah tidak mencukupi. Kerajaan juga mesti komited untuk mewujudkan dasar yang 

lebih luas bagi memastikan maklumat diterbitkan dan dikemas kini secara rutin dalam bentuk 

yang mudah diakses. Matlamatnya adalah untuk mewujudkan sistem penerbitan proaktif yang 

cekap supaya permohonan FOI menjadi langkah  terakhir bagi orang awam. 

 

Kesimpulan 

 

Dalam konteks yang lebih luas, kami menegaskan bahawa sebuah anjakan budaya yang mutlak 

dalam kerajaan ke arah keterbukaan, ketelusan, dan akauntabiliti yang lebih besar harus terjadi. 

 

Pada saat demokrasi Malaysia menjadi semakin matang, budaya kerahsiaan secara automatik 

dan pandangan paternalistik bahawa 'kerajaan mengetahui yang terbaik' tidak lagi boleh 

diterima. Mesyuarat Parlimen ini membentangkan peluang kepada kerajaan untuk melangkaui 

janji retorik semata-mata. Melalui Akta FOI, kerajaan MADANI harus menunjukkan komitmen 

terhadap reformasi dengan menubuhkan aturan maklumat yang benar-benar memperkasakan 

rakyat serta memupuk kepercayaan terhadap kerajaan. Bagi mencapai matlamat ini, kerajaan 

mesti berusaha ke arah satu rangka kerja yang mengiktiraf akses kepada maklumat sebagai satu 

hak, dan bukannya satu keistimewaan. 

 

Dalam kata lain, amat penting untuk kerajaan tidak mensia-siakan peluang ini. 

